Выкарыстанне 

інфармацыйных тэхналогій 

у рабоце з адоранымі вучнямі

Мы ўсе розныя – па ўзросту, па колеру вачэй, валасоў, па разумовых здольнасцях. І той кантынгент, з якім мы працуем сёння ў школе, таксама розны. Дык навошта параўноўваць аднаго вучня з другім, калі кожны – асаблівы? Дзіця – як матылёк на ветры. Некаторыя могуць лятаць вышэй за другіх, але кожнае лятае так, як можа.

Чаму сёння ўзнята праблема адораных дзяцей? У чым феномен адоранасці? Як выяўляць і працаваць з адоранымі дзецьмі? Якія патрабаванні прад’яўляюцца да тых, хто працуе з гэтай катэгорыяй дзяцей?  Гэтыя і многія іншыя пытанні хвалююць сёння мяне і маіх калег.

Кажуць, што багацце нацыі – гэта людзі, гонар нацыі – таленавітыя людзі, а будучае нацыі – адораныя дзеці. Дзіцячая адоранасць заўсёды займала адно з вядучых месц сярод самых цікавых і загадкавых з’яў.

Па меркаванні даследчыкаў, якасці адоранай асобы – гэта дапытлівасць, звышчуццё, здольнасць да ацэньвання, крытычнае мысленне, памяць.

Чым жа ў школе вызначаецца адоранае дзіця? Сваёй нестандартнасцю. Вельмі часта яно паступае насуперак агульным правілам. Для адораных уласціва высокая ступень выражанасці эгацэнтрызму, творчасць, самастойнасць і сіла волі, высокія патрабаванні да сябе і акружаючых, імкненне да дасканаласці ў сваіх ведах, у сваёй галіне.

Глабальная  інфарматызацыя грамадства змяніла сацыяльны заказ школе. Цяпер грамадству патрабуецца чалавек, які ўмее сам прымаць рашэнні, які мае крытычнае мысленне, умее працаваць з вялікай колькасцю інфармацыі, можа  добра і хутка арыентавацца ў інфармацыйнай прасторы, хутка перабудоўвацца і перавучвацца.

Школьная адукацыя якраз і развіваецца ў гэтым кірунку, выкарыстоўваючы самыя разнастайныя педагагічныя тэхналогіі. Адна з найноўшых – інфармацыйная або камп’ютэрная тэхналогія.


Сёння цяжка знайсці дзіця, якога не цікавіў бы камп’ютэр. Школьнікі з лёгкасцю асвойваюць новыя інфармацыйныя тэхналогіі, звязваюцца адзін з адным праз электронную пошту, знаёмяцца праз Інтэрнэт, гадзінамі гуляюць у камп’ютэрныя гульні або падарожнічаюць у віртуальным свеце, прытым адчуваюць сябе вельмі ўпэўнена, што не заўсёды ўбачыш на ўроках ці ў жыцці. Вучні мараць стаць не касманаўтамі, а праграмістамі.


Цікаўнасць адораных вучняў да віртуальнай прасторы  я выкарыстоўваю  пры вырашэнні агульнаадукацыйных і выхаваўчых задач. Пры разумным падыходзе гэта можа стаць моцным імпульсам для інтэлектуальнага, эмацыянальнага і асобаснага развіцця таленавітых дзяцей.


На сучасным інфармацыйным рынку існуе мноства навучальных праграм, якія дапамагаюць у рабоце настаўніку з адоранымі вучнямі. Нават цэлыя бібліятэкі знаходзяцца на кампакт-дыску. 


Толькі вось адно “але”… Усе праграмы ў асноўным замежныя. Таму для нас, настаўнікаў беларускай мовы і літаратуры, у галіне інфармацыйных тэхналогій пакуль што вакуум.


Цяпер даволі часта я ў рабоце з адоранымі вучнямі выкарыстоўваю тэсты. Патрэбнай літаратуры, здаецца, хапае, але толькі ў адзінкавых экземплярах. Таму патрэбны час на падрыхтоўку тэста, набор на камп’ютэры, размнажэнне, праверку выкананых прац. А на камп’ютэры такія тэсты шмат у чым вызваляюць мяне ад усіх гэтых відаў працы.


Тэсты можна праводзіць у рэжыме кантролю, самакантролю, самакантролю з заахвочваннем. Гэта спрыяе разнастайнасці заняткаў, тым больш, што тэсты разлічаны на розны ўзрост. Напрыклад, для 5 – 6 класаў вельмі цікава з тэстамі ў рэжыме самакантролю з заахвочваннем, бо акрамя пытанняў і адказаў вучні бачаць каляровыя малюнкі, якія з’яўляюцца пры правільным ці няправільным адказе. Сёння тэсты становяцца асноўным відам кантролю ведаў вучняў. Але праца па адной праграме хутка школьнікам надакучвае. Таму ў практыцы выкарыстоўваю праграмы, якія склала сама.  Стварыла банк медыяпраграм. Напрыклад, праводзіла ўрокі па вывучэнні жыццёвага і творчага шляху пісьменніка. Гэта ўрокі-прэзентацыі па творчасці Я.Купалы, Я.Коласа, М.Багдановіча, К.Крапівы, якія можна паказаць нават усяму класу. Па слайдах няцяжка зрабіць канспект, убачыць аўтара не толькі як пісьменніка, але і як грамадзяніна, увогуле, як чалавека. І падлеткам ніколі не бывае сумна на такіх занятках.


Тэму па мове можна таксама самастойна вывучыць на камп’ютэры. Напрыклад, тэма “Складаны сказ” складаецца з наступных раздзелаў: 

-падручнік (правіла);

-практыкаванні на замацаванне (камп’ютэр праверыць правільнасць выканання і пакажа памылкі);

-навучальныя тэсты (з адказамі);

-кантроль (выстаўляецца адзнака за выкананне з улікам колькасці правільных і няправільных адказаў).


Камп’ютэрнае навучанне раскрывае шырокія магчымасці  для таленавітых вучняў, спрыяе павышэнню якасці навучання, зацікаўленасці дзяцей.


Калі ўявіць, што не будзе падручнікаў, не патрэбныя будуць ні наглядны, ні дыдактычны матэрыял, якіх заўсёды не хапае ў школе. Усё ёсць на камп’ютэры, і значна больш якаснае, чым у падручніку. Вучню трэба толькі ведаць, дзе што знаходзіцца, і прачытаць. Гэта стварае спрыяльныя ўмовы для творчага развіцця асобы, яго здольнасцей і схільнасцей. А ўявіце мультымедыйныя падручнікі. Каляровыя, прыгожыя, з ілюстрацыямі і нават відэафільмамі, з якіх гучыць жывое слова. Вы скажаце, што тады і настаўнік не патрэбен? Настаўнік заўсёды патрэбен. Толькі задача ў яго будзе крыху іншая – вучыць. Так-так, вучыць. Толькі не ў тым значэнні, як цяпер (расказваць, тлумачыць, замацоўваць, паказваць), а вучыць падбіраць матэрыял, накіроўваць вучня, дапамагаць планаваць працу, вучыць арыентавацца ў моры інфармацыі.


Думаецца, электронныя і друкаваныя выданні не будуць выключаць адно аднаго, а, хутчэй за ўсё, будуць дапаўняць. У бібліятэцы будучыні знойдзецца месца як віртуальнай кнізе, так і традыцыйнай.


Праца з камп’ютэрнымі тэхналогіямі застаецца вельмі эфектыўным сродкам у навучанні і выхаванні маладога пакалення. І на сучасным этапе настаўніку варта ўсё больш, па магчымасці, выкарыстоўваць інфармацыйныя тэхналогіі, каб падрыхтаваць вучняў да сучаснага, поўнага, цікавага і патрэбнага матэрыялу жыцця, каб школьнікі не разгубіліся ў тым інфармацыйным моры, што з кожным годам становіцца ўсё большым і большым.


Такім чынам, паўнацэннае развіццё асобы немагчыма без навучання, якое прадугледжвае сінтэз развіцця інтэлекту ў цэлым і крэатыўнасці ў прыватнасці. Хочацца, каб на момант заканчэння школы нашы дзеці былі свабодныя, разняволеныя, якія ўмеюць і хочуць вучыцца, не баяцца праблем. Дзеці, у якіх школа не згубіла творцу, а паказала ім шлях у неба.

